
Համաձայն «Զինծառայողների և նրանց ընտանիքների անդամների սոցիալական ապահովության մասին» Հայաստանի Հանրապետության օրենքի 34.1‑ին հոդվածի ` Հայաստանի Հանրապետության կառավարությունը որոշում է.
1. Հայաստանի Հանրապետության կառավարության 2011 թվականի մայիսի 5-ի «Զինծառայողներին և նրանց ընտանիքների անդամներին տրվող ամենամսյա պարգևավճարի չափերը` ըստ պարգևավճար ստանալու իրավունք ունեցող անձանց կատեգորիաների, պարգևավճար նշանակելու և վճարելու կարգը սահմանելու մասին» N 668-Ն որոշման (այսուհետ՝ Որոշում) N 1 հավելվածում կատարել հետևյալ լրացումներ և փոփոխությունները`

1) Որոշման N 1 հավելվածի` 

ա. 1.1-ին կետի 1-ին ենթակետում «կամ»  բառից հետո լրացնել «Հայաստանի Հանրապետության պաշտպանության, ոստիկանության (ներքին գործերի), ազգային անվտանգության հանրապետական գործադիր մարմիններում, Հայաստանի փրկարար ծառայությունում, քրեակատարողական գործառույթներ իրականացնող պետական լիազոր մարմնում (այսուհետ՝ համապատասխան պետական մարմիններ) զինվորական ծառայության ընթացքում» բառերը, իսկ 2-րդ ենթակետում  «պարտադիր զինվորական ծառայության» բառերը փոխարինել «Հայաստանի Հանրապետության զինված ուժեր և այլ զորքեր պարտադիր զինվորական ծառայության զորակոչված» բառերով.
բ. 1.1-ին կետի 3-րդ ենթակետում  «մասնակցելու,»  բառերը փոխարինել  «մասնակցելու կամ համապատասխան պետական մարմիններում զինվորական ծառայության ընթացքում» բառերով.
գ. 1.2-րդ կետը շարադրել հետևյալ խմբագրությամբ.

«1.2. Սույն կարգի իմաստով՝ զինծառայողը համարվում է Հայրենական մեծ պատերազմում կամ այլ պետություններում մարտական գործողություններին մասնակցելու հետևանքով կամ ծառայողական պարտականությունները կատարելիս զոհված, եթե` 

1) զոհվել է Հայրենական մեծ պատերազմում.

2) զոհվել է ԽՍՀՄ զինված ուժերի, ԽՍՀՄ պետական անվտանգության կոմիտեի և ԽՍՀՄ ներքին գործերի նախարարության համակարգերի (այսուհետ՝ ԽՍՀՄ զինված ուժեր) կազմում այլ պետություններում մարտական գործողություններին մասնակցելու հետևանքով.

3) եղել է ԽՍՀՄ զինված ուժերի պարտադիր զինվորական ծառայության շարքային կազմի զինծառայող և զոհվել է (մահացել է) պարտադիր զինծառայության ժամանակ.

4) զոհվել է (մահացել է) ԽՍՀՄ զինված ուժերի կազմում  ծառայողական պարտականությունները կատարելիս.

5) մահացել է զինվորական ծառայությունից սահմանված կարգով արձակվելուց հետո 5 տարվա ընթացքում, սակայն Հայրենական մեծ պատերազմում կամ այլ պետություններում ԽՍՀՄ զինված ուժերի կազմում մարտական գործողություններին մասնակցելու հետևանքով կամ ԽՍՀՄ զինված ուժերի կազմում ծառայողական պարտականությունները կատարելիս ստացած վնասվածքի, խեղման կամ ծագած հիվանդության պատճառով, կամ մահացել է զինվորական ծառայությունից սահմանված կարգով արձակվելուց 5 տարի հետո, սակայն Հայրենական մեծ պատերազմում կամ այլ պետություններում ԽՍՀՄ զինված ուժերի կազմում մարտական գործողություններին մասնակցելու հետևանքով կամ ԽՍՀՄ զինված ուժերի կազմում ծառայողական պարտականությունները կատարելիս ստացած վնասվածքի կամ խեղման հետևանքով:».
դ. 3-րդ կետի 1-ին ենթակետում «պետություններում» և «հետևանքով կամ» բառերից հետո լրացնել  «ԽՍՀՄ զինված ուժերի կազմում» բառերը.  

ե. 3-րդ կետի 2-րդ ենթակետում  «այլ պետություններում» բառերը փոխարինել «ԽՍՀՄ զինված ուժերի կազմում» բառերը.  

զ. 3-րդ կետի 3-րդ ենթակետում  «կամ» բառից հետո լրացնել «համապատասխան պետական մարմիններում» բառերը, իսկ 3-րդ կետի 4-րդ ենթակետում «Հայաստանի Հանրապետությունում» բառերը փոխարինել «համապատասխան պետական մարմիններում» բառերով.  

է. 3-րդ կետի 5-րդ ենթակետում  «պետություններում»  բառից հետո լրացնել «ԽՍՀՄ զինված ուժերի կազմում» բառերը.  

ը. 4-րդ կետի 1-ին ենթակետում «պետություններում» և «հետևանքով կամ» բառերից հետո լրացնել  «ԽՍՀՄ զինված ուժերի կազմում» բառերը.  

թ. 4-րդ կետի 1.1-ին ենթակետում «պետություններում»   բառից հետո լրացնել  «ԽՍՀՄ զինված ուժերի կազմում» բառերը.  

ժ. 5-րդ և 5.1-ին կետերը շարադրել հետևյալ խմբագրությամբ.

«5. Պարգևավճար ստանալու իրավունք ունեն տարիքային աշխատանքային կենսաթոշակ կամ հաշմանդամության աշխատանքային կենսաթոշակ, կամ ծերության նպաստ, կամ հաշմանդամության նպաստ ստացող և կերակրողին կորցնելու դեպքում զինվորական կենսաթոշակի իրավունք ունեցող, սակայն զինվորական կենսաթոշակ չստացող՝ մահացած զինծառայողի ընտանիքի անդամները՝ հետևյալ չափերով.
1) յուրաքանչյուր երեխան՝ 38000 դրամ,

2) յուրաքանչյուր այլ անդամ՝ 31000 դրամ. 

5.1. Պարգևավճար ստանալու իրավունք ունեն տարիքային աշխատանքային կենսաթոշակ կամ հաշմանդամության աշխատանքային կենսաթոշակ, կամ ծերության նպաստ, կամ հաշմանդամության նպաստ ստացող՝ Հայաստանի Հանրապետության պաշտպանության ժամանակ կամ ծառայողական պարտականությունները կատարելիս զոհված, Հայրենական մեծ պատերազմում կամ այլ պետություններում մարտական գործողություններին մասնակցելու հետևանքով կամ ծառայողական պարտականությունները կատարելիս զոհված զինծառայողի ընտանիքի անդամները (անկախ կերակրողին կորցնելու դեպքում զինվորական կենսաթոշակի իրավունք ունենալու հանգամանքից)՝ հետևյալ չափերով.
1) յուրաքանչյուր երեխան՝ 38000 դրամ,
2) յուրաքանչյուր այլ անդամ՝ 31000 դրամ. 

ժա. 6-րդ կետում «(չստացող)՝» բառից հետո լրացնել «ԽՍՀՄ զինված ուժերի կազմում» բառերը.

ժբ. 7-րդ  կետի 1-ին ենթակետում «երեխայի» բառից հետո լրացնել «(առկա (ցերեկային) ուսուցմամբ սովորող՝ 23 տարին չլրացած զավակի)» բառերը.

ժգ. 13-րդ կետի 3-րդ նախադասությունը շարադրել հետևյալ խմբագրությամբ.

«Զոհված զինծառայողի երեխայի (զավակի) պահանջով նրա պարգևավճարի բաժինն առանձնացնելու դեպքում նրան վճարվում է այդ բաժինը և այդ երեխայի (զավակի) համար լրացուցիչ ավելացվող պարգևավճարի գումարը:».

ժդ. հավելվածը լրացնել հետևյալ բովանդակությամբ 13.1-ին կետով.

«13.1. Ընտանիքի՝ սույն կարգի 13-րդ կետում նշված պարգևավճարը բաժնով ստացող անձի մահվան դեպքում ընտանիքի մյուս անդամին (անդամներին) նշանակված պարգևավճարը (բաժինը) վերահաշվարկվում է այդ անդամի դիմումի հիման վրա: 

Եթե սույն կետով սահմանված դիմումը ներկայացվել է պարգևավճարը բաժնով ստացող անձի մահվան ամսվան հաջորդող 12 ամսվա ընթացքում, ապա ընտանիքի մյուս անդամին (անդամներին) նշանակված պարգևավճարը (բաժինը) վերահաշվարկվում է պարգևավճարը բաժնով ստացող անձի մահվան ամսին հաջորդող ամսվա 1-ից: 

Եթե սույն կետով սահմանված դիմումը ներկայացվել է պարգևավճարը բաժնով ստացող անձի մահվան ամսին հաջորդող ամսվանից 12 ամիս հետո, ապա ընտանիքի մյուս անդամին (անդամներին) նշանակված պարգևավճարը (բաժինը) վերահաշվարկվում է պարգևավճարը բաժնով ստացող անձի դիմելու ամսին նախորդող 12-րդ ամսվա 1-ից:». 

ժե. հավելվածի 14-րդ կետի 2-րդ ենթակետի գ պարբերությունում նշված դեպքում բառերը փոխարինել , 5-րդ և 5.1-ին կետերում նշված դեպքերում բառերով, իսկ (օրենքով սահմանված դեպքում` անհայտ կորելու) օրվանից բառերը փոխարինել (օրենքով սահմանված դեպքում` անհայտ կորելու) կամ մահանալու օրվանից  բառերով.

ժզ. հավելվածի 23-րդ կետի 2-րդ ենթակետում և 24-րդ կետի 2-րդ ենթակետում անձնագիրը (կամ նույնականացման քարտը) բառերը փոխարինել Հայաստանի Հանրապետության 2011 թվականի մայիսի 5-ի N 665-Ն որոշման 10‑րդ հավելվածով սահմանված` անձը հաստատող փաստաթուղթը բառերով:

2. Սույն որոշումն ուժի մեջ է մտնում պաշտոնական հրապարակման օրվան հաջորդող տասներորդ օրը:

ՀԻՄՆԱՎՈՐՈՒՄ

«Հայաստանի Հանրապետության կառավարության 2011 թվականի մայիսի 5‑ի N 668-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի ընդունման 

1. Իրավական ակտի անհրաժեշտությունը (նպատակը)

Ներկայացվող նախագծի ընդունումը պայմանավորված է զինծառայողներին և նրանց ընտանիքների անդամներին տրվող ամենամսյա պարգևավճարին վերաբերող օրենսդրության իրավակիրառական պրակտիկայում առաջացող առանձին խնդիրներ լուծելու անհրաժեշտությամբ:

 
1.1. Կարգավորման հարաբերությունների ներկա վիճակը և առկա խնդիրները

ՀՀ կառավարության 2011 թվականի մայիսի 5‑ի N 668-Ն որոշմամբ սահմանված են զինծառայողներին և նրանց ընտանիքների անդամներին տրվող ամենամսյա պարգևավճարի չափերը` ըստ պարգևավճար ստանալու իրավունք ունեցող անձանց կատեգորիաների, ինչպես նաև պարգևավճար նշանակելու և վճարելու կարգը:

Հարկ է նկատի ունենալ, որ խնդրո առարկա պարգևավճարների չափերը տարբեր են՝ կախված այն հանգամանքից, թե անձը ՀՀ բանակի՞ զինծառայող է եղել, թե​՞ զինվորական ծառայության մեջ է եղել ԽՍՀՄ ժամանակահատվածում: 

ՀՀ կառավարության 2011 թվականի մայիսի 5‑ի N 668-Ն որոշման մի շարք դրույթներ իրավակիրառական պարակտիկայում կարող են առաջացնել խնդիրներ:

Մասնավորապես, Հայաստանի Հանրապետության պաշտպանության ժամանակ կամ ծառայողական պարտականությունները կատարելիս զոհված (հաշմանդամ դարձած) անձանց շրջանակը սահմանելիս (կարգի 1.1-ին կետ)՝ ուղղակիորեն նշված չէ, որ խնդրո առարկա դրույթները վերաբերում են Հայաստանի Հանրապետության պաշտպանության, ոստիկանության (ներքին գործերի), ազգային անվտանգության հանրապետական գործադիր մարմիններում, Հայաստանի փրկարար ծառայությունում, քրեակատարողական գործառույթներ իրականացնող պետական լիազոր մարմնում (այսուհետ՝ համապատասխան պետական մարմիններ) զինվորական ծառայության ընթացքում ծառայողական պարտականությունները կատարելիս զոհված անձանց:

Միաժամանակ, հստակեցված չէ Հայրենական մեծ պատերազմում կամ այլ պետություններում մարտական գործողություններին մասնակցելու հետևանքով կամ ծառայողական պարտականությունները կատարելիս զոհված անձանց շրջանակը, որի պատճառով երբեմն այլ պետություններում մարտական գործողություններին մասնակից կամ ծառայողական պարտականությունները կատարող արտահայտությանը (կատեգորիային) կարող է տրվել կամայական մեկնաբանություն:

Հարկ է նաև նկատի ունենալ, որ 2015 թվականի հունվարի 1-ին ուժի մեջ մտած օրենսդրական փոփոխությունների համաձայն` սահմանվեց, որ կերակրողին կորցնելու դեպքում զինվորական կենսաթոշակի փոխարեն անձին նշանակվում է պարգևավճար:

Սակայն չնայած այն հանգամանքին, որ «Զինծառայողների և նրանց ընտանիքների անդամների սոցիալական ապահովության մասին» Հայաստանի Հանրապետության օրենքի 3-րդ հոդվածի 3-րդ պարբերության համաձայն` ծառայությունից սահմանված կարգով արձակվելուց հետո ծառայության հետ կապված պատճառներով մահացած անձի ընտանիքի անդամը ուներ կերակրողին կորցնելու դեպքում զինվորական կենսաթոշակի իրավունք, սակայն Հայաստանի Հանրապետության կառավարության 2011 թվականի մայիսի 5‑ի N 668-Ն որոշմամբ պարգևավճարի իրավունք է սահմանված միայն զինվորական ծառայության ընթացքում մահացած անձի ընտանիքի անդամի համար:

Արդյունքում` անձը, ով նախկին օրենսդրության համաձայն ուներ կերակրողին կորցնելու դեպքում զինվորական կենսաթոշակի իրավունք, չէր կարողանում օգտվել պարգևավճարի իրավունքից (համաձայն նախնական տվյալների՝ առկա է այդպիսի շուրջ 15 շահառու): 

Որոշմամբ հստակեցված չէր նաև, որ զոհված զինծառայողի ընտանիքին տրվող պարգևավճարին (30000 դրամ) լրացուցիչ 20000 դրամ ավելացվում է նաև առկա (ցերեկային) ուսուցմամբ սովորող՝ 23 տարին չլրացած զավակի համար:

Կարգավորված չէր նաև պարգևավճարը բաժնով ստացող անձի մահվան դեպքում ընտանիքի մյուս անդամին (անդամներին) նշանակված պարգևավճարը (բաժինը) վերահաշվարկելուն առնչվող հարաբերությունները: Արդյունքում, լինում են դեպքեր, երբ անձն ուշ է իմանում, որ ընտանիքի` պարգևավճարը բաժնով ստացող անձի մահվան դեպքում նրա բաժինը բաշխվում է ընտանիքի` պարգևավճար ստանալու իրավունք ունեցող անդամների միջև, և չի կարողանում ամբողջությամբ ստանալ իրեն հասանելիք գումարը (մեկ-երկու ամիս ստանում է պակաս գումար), քանի որ վերահաշվարկը կատարվում է ընդհանուր հիմունքներով՝ դիմելուն հաջորդող ամսվա 1-ից:

1.2. Առկա խնդրի առաջարկվող լուծումը

Հաշվի առնելով վերը նշվածը` առաջարկվում է համապատասխան փոփոխություններ կատարել Հայաստանի Հանրապետության կառավարության 2011 թվականի մայիսի 5-ի N 668-Ն որոշման մեջ:
2. Կարգավորման առարկան

Ներկայացվող նախագծով 
1) hստակեցվում են կարգում կիրառվող եզրույթները,

2) սահմանվում է, որ կերակրողին կորցնելու դեպքում զինվորական կենսաթոշակի փոխարեն տրվող պարգևավճար է նշանակվում նաև զինվորական ծառայության ընթացքում ստացած վնասվածքի, խեղման կամ ծագած հիվանդության պատճառով զինվորական ծառայությունից սահմանված կարգով արձակվելուց հետո մահացած զինծառայողի ընտանիքի անդամին,

3) սահմանվում է, որ պարգևավճարը բաժնով ստացող անձի մահվան դեպքում ընտանիքի մյուս անդամին (անդամներին) նշանակված պարգևավճարը (բաժինը) վերահաշվարկվում է այդ անդամի դիմումի հիման վրա.

ա. մահվան ամսին հաջորդող ամսվա 1-ից՝  եթե դիմումը ներկայացվել է պարգևավճարը բաժնով ստացող անձի մահվան ամսին հաջորդող 12 ամսվա ընթացքում,

բ. դիմելուն նախորդող 12-րդ ամսվա 1-ից՝  եթե դիմումը ներկայացվել է պարգևավճարը բաժնով ստացող անձի մահվան ամսին հաջորդող ամսվանից 12 ամիս հետո:

3. Իրավական ակտի կիրառման դեպքում ակնկալվող արդյունքը

Նախագիծն ընդունվելու դեպքում Հայաստանի Հանրապետության կառավարության 2011 թվականի մայիսի 5‑ի N 668-Ն որոշումը կհամապատասխանեցվի «Զինծառայողների և նրանց ընտանիքների անդամների սոցիալական ապահովության մասին» Հայաստանի Հանրապետության օրենքին՝ ապահովելով առանձին կատեգորիայի զինծառայողների և նրանց ընտանիքների անդամների իրավունքների իրականացումը:

ՏԵՂԵԿԱՆՔ

«Հայաստանի Հանրապետության կառավարության 2011 թվականի մայիսի 5‑ի N 668-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի ընդունման առնչությամբ Հայաստանի Հանրապետության պետական բյուջեում ծախսերի և եկամուտների էական ավելացման կամ նվազեցման բացակայության մասին

«Հայաստանի Հանրապետության կառավարության 2011 թվականի մայիսի 5‑ի N 668-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի ընդունման դեպքում Հայաստանի Հանրապետության պետական բյուջեի եկամուտներում և ծախսերում էական ավելացումներ կամ նվազեցումներ չեն նախատեսվում:

Անհրաժեշտ լրացուցիչ միջոցները նախատեսվում է ֆինանսավորել հատկացված չափաքանակների շրջանակներում:

ՏԵՂԵԿԱՆՔ

«Հայաստանի Հանրապետության կառավարության 2011 թվականի մայիսի 5‑ի N 668-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի ընդունման առնչությամբ այլ իրավական ակտերում փոփոխություններ կամ լրացումներ կատարելու անհրաժեշտության բացակայության մասին

«Հայաստանի Հանրապետության կառավարության 2011 թվականի մայիսի 5‑ի N 668-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի ընդունման առնչությամբ այլ իրավական ակտերում փոփոխություններ կամ լրացումներ կատարելու անհրաժեշտություն չկա:


